
Annotatsiya. Ushbu maqolada temir yo‘l transporti sohasida amalga oshirilayotgan tarkibiy islohotlar, xususan, 
infratuzilma operatori va tashuvchilar faoliyatini institutsional ajratish sharoitida temir yo‘l infratuzilmasidan foydalanganlik 
uchun to‘lovlarni shakllantirish va tartibga solishning muhim iqtisodiy-metodologik asoslari tahlil qilingan. Maqolada 
matematik formulalar o‘rniga iqtisodiy mexanizmlarning mantiqiy va institutsional tahliliga urg‘u berilgan. Jumladan, marjinal 
xarajatlarga asoslangan baholash, to‘liq taqsimlangan xarajatlar modeli va Ramsey-Boiteux baholash tamoyillarining 
iqtisodiy mohiyati yoritilgan. “O‘zbekiston temir yo‘llari” AJ tarkibida infratuzilma faoliyati daromadlari va xarajatlarining 
shaffofligini ta’minlash, kross-subsidiyalashni bosqichma-bosqich qisqartirish hamda raqobat muhitini rivojlantirishga 
qaratilgan amaliy va ilmiy-metodik tavsiyalar ishlab chiqilgan.

Kalit so‘zlar: temir yo‘l transporti, unbundling, infratuzilma tarifi, infratuzilmadan foydalanish to‘lovlari, marjinal 
xarajatlar, Ramsey-Boiteux tarifi, kapital xarajatlar, operatsion xarajatlar, bozor raqobati, davlat tomonidan tartibga solish.

Abstract. This article analyzes the key economic and methodological foundations for setting and regulating railway 
infrastructure access charges in the context of structural reforms in the railway sector, particularly the institutional separation 
of infrastructure management and transport operations. The study emphasizes the logical and institutional analysis of 
economic mechanisms rather than mathematical formulations. In particular, it examines the economic rationale of marginal-
cost pricing, the fully distributed cost model, and the Ramsey-Boiteux pricing principle. Practical and methodological 
recommendations are proposed to enhance the transparency of infrastructure revenues and costs within JSC “Uzbekistan 
Railways”, gradually reduce cross-subsidization, and promote a competitive environment.

Keywords: railway transport, unbundling, infrastructure tariff, track access charges, marginal costs, Ramsey-Boiteux 
pricing, capital expenditures, operating expenditures, market competition, state regulation.

Аннотация. В статье анализируются основные экономико-методологические основы формирования и 
регулирования платы за пользование железнодорожной инфраструктурой в условиях структурных реформ 
железнодорожного транспорта, в частности институционального разделения деятельности оператора инфраструктуры 
и перевозчиков. Основное внимание уделено логическому и институциональному анализу экономических 
механизмов, а не математическим формулам. Рассмотрена экономическая сущность ценообразования на основе 
предельных издержек, модели полного распределения затрат и принципа ценообразования Рамсея–Буато. 
Предложены практические и научно-методические рекомендации, направленные на повышение прозрачности 
доходов и расходов инфраструктурной деятельности в структуре АО «Узбекистон темир йуллари», поэтапное 
сокращение перекрёстного субсидирования и развитие конкурентной среды.

Ключевые слова: железнодорожный транспорт, unbundling, инфраструктурный тариф, плата за доступ к 
инфраструктуре, предельные издержки, ценообразование Рамсея–Буато, капитальные затраты, операционные 
расходы, рыночная конкуренция, государственное регулирование.

K I R I S H
Zamonaviy global va mintaqaviy iqtisodiyot sharoitida temir yo‘l transporti milliy logistika tizimining, tashqi 

savdo koridorlarining hamda vertikal integratsiyalashgan sanoat ta’minot zanjirlarining muhim tarkibiy qismi 
va strategik elementi hisoblanadi. Shu bilan birga, ushbu tarmoq o‘zining kapital sig‘imi o‘ta yuqoriligi, uzoq 
muddatli va sekin qoplanish davriga egaligi, yuqori darajadagi fiksatsiyalangan doimiy xarajatlar bazasi hamda 
tabiiy monopolistik xususiyatlari bilan boshqa transport turlaridan (avtomobil, aviatsiya, daryo transporti) 
tubdan farq qiladi. Dunyo mamlakatlari tajribasida temir yo‘l transporti tarmog‘ining operatsion va investitsion 
samaradorligini oshirish, davlat budjetiga tushadigan doimiy moliyaviy yukni va dotatsiya hajmini kamaytirish 
hamda sohaga xususiy kapitalni va innovatsion texnologiyalarni jalb qilish maqsadida bozor munosabatlariga 
o‘tish, liberallashtirish va bozor institutlarini joriy etish jarayonlari faol amalga oshirilmoqda.

Jumladan, Yevropa Ittifoqining bir qator temir yo‘l direktivalari va Osiyo mamlakatlarining (Yaponiya, Janubiy 
Koreya, Qozog‘iston) islohotlar tajribasi tabiiy monopoliya obyekti hisoblangan temir yo‘l infratuzilmasini (rels-
shpala panjarasi, stansiyalar, elektr ta’minoti, signalizatsiya va aloqa tizimlari) operativ tashuvchilik (lokomotiv 
tortish kuchi, vagon operatorligi, poyezd shakllantirish va yo‘lovchi tashish) faoliyatidan tashkiliy, institutsional, 
yuridik hamda moliyaviy jihatdan ajratishni “unbundling” talab etmoqda. O‘zbekiston Respublikasida ham 
2023–2026-yillarga mo‘ljallangan temir yo‘l transporti sohasini tubdan isloh qilish bo‘yicha qabul qilingan 
Prezident qarorlari, xususan, O‘zbekiston Respublikasi Prezidentining 2023-yil 10-oktabrdagi PQ-329-son 
“O‘zbekiston Respublikasi temir yo‘l transporti sohasini tubdan isloh qilish chora-tadbirlari to‘g‘risida”gi qarori [1] 
va tegishli davlat dasturlariga muvofiq, “O‘zbekiston temir yo‘llari” AJni transformatsiya qilish, tarmoqda vertikal 
va gorizontal restrukturizatsiyani o‘tkazish, infratuzilma hamda tashuvchilik faoliyatlarini alohida moliyaviy va 
tashkiliy subyektlarga ajratish jarayoni amalga oshirilmoqda.

Temir yo‘l infratuzilmasi va tashuvlar faoliyati ajratilgan yangi institutsional sharoitda muhim iqtisodiy 
masalalardan biri — mustaqil xususiy va davlat tashuvchilari (vagon va lokomotiv operatorlari) uchun monopol 
infratuzilmadan foydalanganlik uchun to‘lov stavkalarini adolatli, shaffof va iqtisodiy jihatdan asoslangan 
holda belgilashdir. Bu masala o‘zaro muvofiqlashtirilishi lozim bo‘lgan va doimiy iqtisodiy muvozanatni 
talab etuvchi ikkita strategik maqsadni kelishtirishni taqozo etadi. Bir tomondan, infratuzilma operatorining 
mulkiy va foydalanish xarajatlari to‘liq qoplanishi, amortizatsiya ajratmalarining shakllanishi hamda tarmoqni 
modernizatsiya qilish va kengaytirish uchun zarur bo‘lgan kapital mablag‘larni shakllantirish zarur. Ikkinchi 
tomondan esa, o‘rnatilgan tarif darajasi xususiy operatorlarning bozorga kirishiga sun’iy to‘siq bo‘lmasligi, 
ularning moliyaviy rentabelligini ta’minlashi va pirovardida yuk jo‘natuvchilar hamda yo‘lovchilar uchun tarmoq 
narxlarining asossiz oshib ketishiga olib kelmasligi lozim.

Xalqaro amaliyot va iqtisodiy adabiyotlarda temir yo‘l infratuzilmasidan foydalanganlik uchun tariflarni 
shakllantirish bo‘yicha uchta asosiy nazariy va metodologik yondashuv ajratib ko‘rsatiladi. Ularning har biri 
o‘ziga xos iqtisodiy mantiqqa, afzalliklarga, chegaralarga va xavf-xatarlarga ega.

Birinchi yondashuv — qisqa muddatli marjinal xarajatlarga asoslangan baholash (SRMC) konsepsiyasidir. 
Bu yondashuv Yevropa Ittifoqining negiz direktivalarida asosiy iqtisodiy va regulyatorlik tamoyili sifatida qabul 
qilingan. Bu yondashuvga ko‘ra, tashuvchiga qo‘yiladigan tarif faqatgina qo‘shimcha bir poyezdni yoki yuk 
tarkibini infratuzilma tarmog‘idan o‘tkazish natijasida bevosita paydo bo‘ladigan differensial xarajatlarni o‘z 
ichiga oladi. Bunga infratuzilmaning mexanik, tribologik eskirishi, harakat uchun sarflanadigan elektr energiyasi 
va yoqilg‘i, dispetcherlik boshqaruvining bevosita operatsion xarajatlari hamda atrof-muhitga yetkaziladigan 
cheklangan zarar kiradi. Bu usul mavjud temir yo‘l tarmog‘i quvvatlaridan maksimal darajada foydalanish va 
bozorga yangi xususiy operatorlarning kirib kelishini rag‘batlantirish, ya’ni mikroiqtisodiy resurslar taqsimoti 
samaradorligi nuqtai nazaridan samarali yondashuvlardan biri hisoblanadi. Biroq uning jiddiy iqtisodiy kamchiligi 
shundaki, SRMC infratuzilmaning doimiy xarajatlarini, kapital qo‘yilmalarni, qarz majburiyatlariga xizmat 
ko‘rsatishni va amortizatsiyani qoplamaydi. Natijada infratuzilma operatori doimiy moliyaviy yetishmovchilik 
yuzaga kelib, davlat budjeti tomonidan muntazam va katta hajmda subsidiyalanishni talab etadi, bu esa davlat 
budjetiga qo‘shimcha moliyaviy yukni oshirishi mumkin.

Ikkinchi yondashuv — to‘liq taqsimlangan xarajatlar modeli (FDC) hisoblanadi. Bu usulda infratuzilma 
operatorining barcha operatsion xarajatlari (OPEX), doimiy ma’muriy xarajatlari, kapital xarajatlari (CAPEX), 
amortizatsiya hamda moliyaviy majburiyatlari yagona xarajatlar bazasiga yig‘iladi va muayyan taqsimlash 
ko‘rsatkichlari (masalan, brutto-tonna-kilometr, poyezd-kilometr, o‘tkazilgan poyezdlar soni) bo‘yicha 
tashuvchilar o‘rtasida to‘liq bo‘linadi. Bu model infratuzilma operatorining to‘liq moliyaviy muvozanatligini, o‘zini-
o‘zi moliyalashtirish tizimiga o‘tishini va bankrotlik xavfining oldini olishni to‘g‘ridan-to‘g‘ri ta’minlaydi. Lekin 
iqtisodiy nuqtai nazardan bu usul nosamarador bo‘lishi mumkin. Chunki u past rentabelli, kam qatnovli, chekka 
hududiy yoki ijtimoiy ahamiyatga ega yo‘nalishlarda tariflarning sezilarli oshishiga olib keladi. Natijada ushbu 
yo‘nalishlarda tashuvlar hajmi kamayishi va transport tarmog‘ining umumiy iqtisodiy jozibadorligi pasayishi 
mumkin.

TIZIMINI TAKOMILLASHTIRISH” (MY CARD MOBIL ILOVASI)

Uchinchi yondashuv — Ramsey-Boiteux baholash tamoyilidir (Ramsey-Boiteux Pricing / Mark-up Model). 
Bu konsepsiya iqtisodiy nazariyada tabiiy monopoliyalarni tartibga solish hamda marjinal xarajatlardan ortiqcha 
bo‘lgan fiksatsiyalangan doimiy xarajatlarni qoplash uchun ishlatiladigan eng optimal va iqtisodiy jihatdan 
asoslangan usullardan biridir. Bunda bazaviy tarif marjinal xarajatga asoslanadi, ammo tarmoqning doimiy 
xarajatlarini qoplash uchun unga qo‘shimcha marja qo‘shiladi. Qo‘shimcha marja miqdori muayyan yuk turi yoki 
tashuv segmentining tarif darajasiga nisbatan talab elastikligiga teskari proporsional ravishda belgilanadi. Ya’ni, 
narx o‘zgarishiga sezuvchanligi past bo‘lgan va muqobil transport imkoniyatlari cheklangan yuk turlari (masalan, 
yirik kon-metallurgiya mahsulotlari, ko‘mir, ruda, mineral o‘g‘itlar) uchun nisbatan yuqoriroq marja qo‘llanishi 
mumkin. Aksincha, talab elastikligi yuqori bo‘lgan hamda avtomobil transporti bilan faol raqobat mavjud 
bo‘lgan tez buziluvchi, qishloq xo‘jaligi va konteyner yuklari uchun nisbatan pastroq marja belgilash maqsadga 
muvofiq. Mazkur yondashuv tarif siyosatini yuk segmentlarining iqtisodiy xususiyatlariga moslashtirish, tarmoq 
daromadlari barqarorligini ta’minlash va moliyaviy muvozanatni saqlashga xizmat qiladi. 

1-jadval
Temir yo‘l infratuzilmasidan foydalanish tariflarini shakllantirish metodologiyalarining qiyosiy tavsifi1

Metodologiya Asosiy iqtisodiy konsepsiyasi Afzalliklari va 
imkoniyatlari

Kamchiliklari va xavf-
xatarlari

SRMC
Bevosita poyezd o‘tishi tufayli 
yuzaga keladigan eskirish va 

xarajatlarni qoplash

Tarmoq imkoniyatlaridan 
maksimal foydalanish, 
bozorga kirish osonligi, 

erkin raqobat

Infratuzilma operatori doimiy 
defitsitda qoladi, davlat 

subsidiyasiga qaramlik yuzaga 
keladi

FDC
Barcha OPEX va CAPEX 

xarajatlarini tashuvchilar o‘rtasida 
taqsimlash

Xarajatlar 100 foiz 
qoplanadi, infratuzilmaning 

prudensial moliyaviy 
barqarorligi

Iqtisodiy nosamaradorlik, ba’zi 
segmentlar uchun tarif haddan 
tashqari baland bo‘lib ketadi

Ramsey Pricing / 
Mark-up

Bazaviy marjinal xarajatga yukning 
talab elastikligiga qarab marja 

qo‘shish

Moliyaviy muvozanat va 
bozor kon’yunkturasiga 

yuqori moslashuvchanlik

Elastiklikni aniq hisoblash 
murakkabligi, narx 

diskriminatsiyasi xavfi yuzaga 
kelishi

Metodologik modellarni taqqoslab tahlil qilganda, har bir modelning tarmoq iqtisodiyotiga ta’siri turlicha 
ekanligini ko‘rish mumkin. Qisqa muddatli marjinal xarajatlar modeli SRMC bevosita poyezd o‘tishi tufayli 
yuzaga keladigan eskirishni qoplashga yo‘naltirilgan bo‘lib, tarmoqdan maksimal foydalanish hamda bozorga 
kirishni osonlashtirsa-da, operatorning doimiy defitsitda qolishiga va davlat subsidiyasiga qaram bo‘lib qolishiga 
olib keladi. To‘liq taqsimlangan xarajatlar modeli FDC barcha operatsion va kapital xarajatlarni teng bo‘lish orqali 
100 foizlik xarajatlar qoplanishini hamda infratuzilmaning prudensial barqarorligini ta’minlaydi, biroq iqtisodiy 
nosamaradorlikni keltirib chiqarib, ayrim segmentlarda tariflarning oshib ketishiga sabab bo‘ladi. Ramsey-
Boiteux tamoyili esa bazaviy marjinal xarajatga talab elastikligidan kelib chiqib marja qo‘shish orqali moliyaviy 
muvozanat va bozor konyunkturasiga yuqori moslashuvchanlikni ta’minlaydi, ammo elastiklik ko‘rsatkichlarini 
aniq hisoblashning murakkabligi va narx diskriminatsiyasi xavfini yuzaga keltirishi bilan ajralib turadi.

O‘zbekiston sharoitida temir yo‘l transportining moliyaviy barqarorligini va raqobat muhitini bir vaqtning 
o‘zida ta’minlash uchun ko‘p komponentli tarif tuzilmasini qo‘llash eng maqbul iqtisodiy yechim hisoblanadi. 
Bunda umumiy infratuzilma to‘lovi yagona bir xil raqamdan iborat bo‘lmasdan, bir nechta maqsadli va texnik-
iqtisodiy stavkalarning yig‘indisi sifatida shakllanadi.

Birinchidan, o‘zgaruvchan operatsion komponent joriy etiladi. Bu komponent asosan rels-shpala panjarasi, 
sun’iy inshootlar, ko‘priklar va elektr ta’minoti tarmog‘ining bevosita mexanik va fizik eskirishini aks ettiradi. 
Ushbu komponentning hajmi tashilayotgan yukning brutto vazni va bosib o‘tilgan masofasiga to‘g‘ridan-to‘g‘ri 
proporsional ravishda hisoblanadi. Yo‘lning bevosita eskirishini aniqlashda harakatlanuvchi tarkibning o‘q 
og‘irligi va harakat tezligi ko‘rsatkichlari alohida hisobga olinadi. Xalqaro xavfsizlik va tribologik tadqiqotlar shuni 
ko‘rsatadiki, o‘q og‘irligining standart normalardan oshishi yo‘lning fizik eskirishini chiziqli emas, balki darajali 
ravishda oshiradi. Shu sababli, tarif tarkibida o‘q og‘irligi yuqori bo‘lgan vagonlar va og‘ir lokomotivlar uchun 
oshiruvchi tuzatish koeffitsiyenti qo‘llanishi shart.

Ikkinchidan, fiksatsiyalangan va sig‘imni band qilish komponenti shakllantiriladi. Bu komponent 
infratuzilmaning o‘tkazish qobiliyati va yo‘l quvvatini egallash uchun bazaviy to‘lov sifatida shakllanib, u 
poyezd-kilometr hamda poyezd-soat ko‘rsatkichlariga bog‘lanadi. Har bir poyezd grafigida muayyan vaqt va 

1	  Manba: Mualliflar ishlanmasi [3–5].

yo‘l sig‘imini band qiladi. Bu to‘lov infratuzilma operatorining doimiy operatsion, ma’muriy va tarmoqni saqlab 
turish xarajatlarini qoplashga xizmat qiladi.

Uchinchidan, dispetcherlik va infratuzilmaviy xizmatlar komponenti ajratiladi. Poyezdlar harakatini real 
vaqt rejimida operativ boshqarish, dispetcherlik nazorati, signalizatsiya, aloqa, markazlashtirilgan blokirovka va 
xavfsizlik tizimlaridan foydalanganlik uchun alohida shaffof stavka hisoblanadi.

To‘rtinchidan, ekologik va xavfsizlik bo‘yicha tuzatish koeffitsiyentlari kiritiladi. Zamonaviy tarif siyosatida 
tabiatga salbiy ta’sirni kamaytirish, shovqin darajasini pasaytirish hamda harakat xavfsizligini rag‘batlantirish 
mexanizmi keng qo‘llanilmoqda. Masalan, shovqin darajasi past bo‘lgan, eskirishdan himoyalangan diskli 
tormoz tizimlariga ega bo‘lgan yoki energotejamkor lokomotiv va vagonlardan foydalanuvchi operatorlar uchun 
infratuzilma tarifidan chegirmalar beriladi, eskirgan hamda infratuzilmaga ziyon yetkazuvchi tarkiblar uchun esa 
ustamalar joriy etiladi.

O‘zbekiston Respublikasi temir yo‘l transporti sohasida PQ-329-sonli qaror doirasida amalga oshirilayotgan 
restrukturizatsiya jarayoni tarmoqning moliyaviy va institutsional tuzilmasini tubdan isloh qilishni nazarda tutadi. 
Sohada “Infratuzilma” va “Tashuvlar” bloklarining alohida ajratilishi bir qator dolzarb iqtisodiy vazifalarni kun 
tartibiga qo‘ymoqda.

Bu borada kross-subsidiyalash amaliyotini bosqichma-bosqich qisqartirish ustuvor vazifa hisoblanadi. Ichki 
bozorda uzoq yillar davomida amalda bo‘lgan tizimda yuk tashish faoliyatidan olinadigan daromadlarning bir 
qismi mahalliy va shaharlararo yo‘lovchi tashishdagi xarajatlarni qoplashga yo‘naltirilgan kross-subsidiyalash 
mexanizmi amal qilgan. Unbundling sharoitida bunday amaliyot mustaqil xususiy va davlat tashuvchilari 
o‘rtasida teng va adolatli raqobat sharoitiga salbiy ta’sir ko‘rsatishi mumkin. Shu sababli, yo‘lovchi tashish 
sohasidagi ijtimoiy vazifalarni va yuzaga keladigan zararlarni bevosita davlat budjeti yoki hududiy budjetlardan 
shaffof kompensatsiya qilish tizimiga to‘liq o‘tish zarur.

Shuningdek, doimiy aktivlar va CAPEX hisobini aniq yuritish talab etiladi. Temir yo‘l infratuzilmasi juda katta 
kapital sig‘imga va uzoq amortizatsiya muddatiga ega. Infratuzilma operatorining amortizatsiya ajratmalari va 
tarmoqni kengaytirish uchun olingan xalqaro hamda mahalliy qarz majburiyatlariga xizmat ko‘rsatish xarajatlari 
tarif tarkibida aniq o‘z ifodasini topishi shart.

Buning ustiga, diskriminatsiyasiz foydalanish va shaffoflikni ta’minlash alohida ahamiyatga ega. Infratuzilma 
operatori tabiiy monopoliya organi sifatida o‘zining tarkibiy operatorlariga va mustaqil xususiy tashuvchilarga 
bir xil, shaffof va diskriminatsiyasiz tarif metodologiyasini qo‘llashi lozim. Bu jarayonda axborot shaffofligi va 
xarajatlarni alohida yuritish asosiy shart hisoblanadi. Infratuzilma tarifi shunday muvozanatlashgan darajada 
o‘rnatilishi kerakki, u bir vaqtning o‘zida infratuzilma operatorining EBITDA va operativ moliyaviy barqarorligini 
ta’minlashi, shu bilan birga bozorga yangi kirib kelayotgan xususiy operatorlar uchun biznes marjasini jozibador 
saqlab qolishi zarur.

Tarif shakllanishidagi xarajatlar manbalarini aniqlashtirish va amaliy modellashtirish maqsadida 
infratuzilma operatorining yillik xarajatlar strukturasini alohida funksional bloklarga bo‘lib tahlil qilish tavsiya 
etiladi.

Aktivlardan foydalanish jarayonida yo‘l xo‘jaligini joriy saqlash va mukammal ta’mirlash xarajatlari umumiy 
infratuzilma xarajatlarining taxminan 35 foizini tashkil etadi. Ushbu xarajatlar tarif tarkibida o‘zgaruvchan tarif 
komponenti sifatida aks etadi va ularni taqsimlash brutto-tonna-kilometr, harakatlanuvchi tarkibning o‘q og‘irligi 
hamda harakat tezligi ko‘rsatkichlariga tayanadi. Signalizatsiya, aloqa, markazlashtirish va elektr ta’minoti 
tizimlarini saqlash hamda ularga xizmat ko‘rsatish xarajatlari umumiy xarajatlar hajmining 20 foiz atrofidagi 
qismini egallaydi. Tarif tuzilmasida bu xarajatlar fiksatsiyalangan operativ tarif shaklida o‘rin oladi va poyezd-
kilometr hamda infratuzilmadan foydalanish vaqti asosida tashuvchilar o‘rtasida taqsimlanadi.

Infratuzilmani modernizatsiya qilish, o‘tkazish qobiliyatini oshirish, yangi tarmoqlarni qurish, amortizatsiya 
ajratmalari hamda CAPEX bilan bog‘liq kapitallashgan xarajatlar umumiy strukturaning 30 foizini tashkil qiladi. 
Ushbu qism tarifda kapital qo‘shimcha to‘lov sifatida belgilanib, poyezd-soat hamda egallangan va band qilingan 
o‘tkazish quvvati mezonlari bo‘yicha hisoblab chiqiladi.

Infratuzilma operatorining ma’muriy, tashkiliy, kadrlar va markaziy boshqaruv apparatini saqlash xarajatlari 
umumiy xarajatlar bazasining 15 foizini tashkil etadi. Bu xarajatlar bazaviy marja va ma’muriy ustama sifatida 
tartibga soluvchi me’yorlar hamda operativ xarajatlarga proporsional ravishda taqsimlanadi.

Tarif tizimini yanada elastik va bozor konyunkturasiga mos qilish maqsadida o‘tkazish qobiliyati yuqori 
bo‘lgan va o‘tkazish qobiliyati cheklangan magistral uchastkalar uchun differensiatsiyalashgan koeffitsiyentlarni 
kiritish talab etiladi. Masalan, tig‘iz soatlarda yoki yuklangan asosiy transport koridorlarida tarifga oshiruvchi 
tig‘izlik koeffitsiyenti qo‘llanilsa, kam yuklangan va rivojlanayotgan yo‘nalishlarda tashuvlarni rag‘batlantiruvchi 
kamaytiruvchi koeffitsiyent qo‘llanilishi lozim. Bu usul poyezdlar harakati taqsimotini vaqt va makon bo‘yicha 
maqbullashtirishga xizmat qiladi.

FUQAROLAR PLASTIK KARTALARI KIBRXAVFSIZLIGINI TA’MINLASH 
TIZIMINI TAKOMILLASHTIRISH” (MY CARD MOBIL ILOVASI)

X U L O S A  V A  T A K L I F L A R
Avvalo, ko‘p komponentli tarif metodologiyasini institutsionallashtirish lozim. Bevosita foydalanish va 

eskirish xarajatlarini brutto-tonna-kilometr orqali, doimiy va kapital xarajatlarni esa poyezd-kilometr hamda 
infratuzilma sig‘imlarini band qilish to‘lovi orqali undirishni yo‘lga qo‘yish talab etiladi.

Shuningdek, Ramsey tamoyili asosida muvozanatlashgan marja qo‘llash tavsiya etiladi. Yuk talab elastikligi 
past bo‘lgan monopol va yuqori qiymatli yuklar uchun yuqoriroq infratuzilma marjasini va past qiymatli hamda 
ijtimoiy vazifadagi yuklar uchun maqbullashtirilgan tariflarni belgilash lozim.

Buning ustiga, tariflarni boshqarishning mustaqil davlat regulyatorini shakllantirish zarur. Infratuzilma 
tariflarini belgilash, metodologiyasini tasdiqlash va monitoring qilish vakolatini mustaqil davlat regulyatoriga 
(masalan, Raqobatni rivojlantirish va iste’molchilar huquqlarini himoya qilish qo‘mitasi yoki alohida Transport 
regulyatori) topshirish lozim. Bu orqali sohadagi manfaatlar to‘qnashuvining oldi olinadi va to‘liq shaffoflik 
ta’minlanadi.

Nihoyat, ijtimoiy ahamiyatga ega tashuvlarni barqaror moliyalashtirish mexanizmlarini takomillashtirish hamda 
ekologik va xavfsizlik rag‘batlarini kengaytirish maqsadga muvofiq. Bunda kross-subsidiyalash mexanizmini 
bosqichma-bosqich maqbullashtirib, yo‘lovchi tashish xizmatlarini davlat tomonidan PSO shartnomalari asosida 
moliyaviy qo‘llab-quvvatlash tizimini rivojlantirish, shuningdek, ekologik toza, energotejamkor va infratuzilmaga 
kamroq ta’sir ko‘rsatadigan zamonaviy harakatlanuvchi tarkiblardan foydalanuvchi operatorlar uchun tarif 
rag‘batlarini qo‘llash tavsiya etiladi.

